
Ar 12 agus ar 13 Deireadh Fómhair 2017 chas thart ar 100 duine óg le chéile, lena n-áirítear ionadaithe ó 
eagraíochtaí óige agus ó institiúidí oideachasúla ó ar fud an Aontais Eorpaigh, leis an dlaíóg mhullaigh a 
chur ar phléite a tionóladh mar chuid de thionscadal dar teideal “Scéal Nua don Eoraip”, faoi thuiscint na 
ndaoine óga maidir le cad is an Eoraip ann agus maidir lena gcuid smaointe faoi cad ba chóir a bheith mar 
chuid de Scéal na hEorpa. Agus muid bailithe le chéile i mbaile cluthar seo an léinn, Leuven, dhíríomar an 
Scéal ar na ceithre phríomhréimse pléite a thugtar thíos, is é sin le rá: Saoirse ghluaiseachta agus shlándála, 
rannpháirtíocht shaoránach, fostaíocht agus Eoraip an phláinéid ghlais.

1. Saoirse ghluaiseachta agus shlándála
Cruthaíodh an tAontas Eorpach – pobal bunaithe ar luachanna – mar fhreagra ar éifeachtaí tubaisteacha 
dhá chogadh dhomhanda; bhí sé agus ní mór go mbeidh sé mar chuspóir ag an AE an tsíocháin agus an 
rathúnas a chur chun cinn san Eoraip agus níos faide i gcéin.

Creidimid gur chóir don AE, agus é ag tabhairt aghaidhe ar choimhlintí réigiúnacha agus idirnáisiúnta, gníomhú 
mar eadránaí, agus é ag cothú cumarsáide go gníomhach i measc na bpáirtithe leasmhara. Ar an tslí chéanna, 
ba chóir dó bearta gníomhacha a dhéanamh i dtreo dul i ngleic leis an antoisceachas polaitiúil, ag cur chun 
cinn cearta daonna agus éagsúlacht mar a chuid príomhphrionsabal treorach.

Creidimid in AE a chuireann san áireamh go hiomlán an cuimsiú agus an comhtháthú, ní hamháin i measc 
a chuid Ballstát ach ar fud an domhain chomh maith. Ba mhaith linn go dtabharfaí cabhair do phobal na 
n-imirceach agus na dteifeach trí mheán roinnt beart. Ba chóir go mbeadh tacaíocht chomhtháthaithe, 
leithéidí cúrsaí teanga, ar fáil do gach imirceach a shocraíonn cónaí a dhéanamh go dleathach i dtír de chuid 
an AE, chomh maith le cláir mhalartaithe chultúrtha le gur féidir leis an bpobal áitiúil teagmháil a bheith 
acu leis na daoine nuathagtha. Ina theannta sin, ba chóir tuilleadh deiseanna a chruthú le haghaidh idirphlé 
urramaigh, mar a bhfuil malartú traschultúrtha agus traschreidimh ina chleachtas laethúil.

2. Rannpháirtíocht shaoránach
Is mian linn go mbeadh níos mó daoine óga ag glacadh páirte sa phróiseas cinnteoireachta, sa tslí go bhfuil an 
Eoraip níos ullmhaithe chun aghaidh a thabhairt ar a cuid dúshlán féin. Ba chóir tuilleadh deiseanna a bheith 
ar fáil freisin chun na daoine sin a dhéanamh rannpháirteach a bhfuil drogall orthu maidir le baint ná páirt 
a bheith acu leis an bpolaitíocht. Creidimid nach féidir sin a chur i gcrích ach amháin trí fhorbairt churaclaim 
faoin oideachas saoránach sa chóras náisiúnta / áitiúil oideachais.

Ar an tslí chéanna, teastaíonn níos mó ionadaíochta uainn ó dhaoine óga. Ba chóir go mbeadh straitéisí i 
bhfeidhm chun meánaois na FPE agus na bparlaiminteoirí a laghdú go dtí níos lú ná 40 bliain d áois. Is féidir 
seo a dhéanamh, mar shampla, trí ghlacadh le rialachán a dhearbhaíonn gur chóir gur dhaoine óga a bheadh i 
25% de na hiarrthóirí, ar a laghad. Ina theannta sin, ag cur san áireamh iarmhairt dhearfach na vótála agus 
na rannpháirtíochta ag luathaois, is féidir an córas ´vóta 16́  a thabhairt isteach sna Ballstáit ar fad. Agus 
an meall mór ar deireadh, le tabhairt isteach córais e-vótála is féidir vótáil a dhéanamh níos tarraingtí do 
dhaoine óga agus cabhrú chun an ráta vótála a mhéadú.

An Eoraip ar son an Aosa Óig



Ba mhaith linn go mbeadh an fhaisnéis ar fad ar fáil go réidh a theastaíonn chun socrú eolasach a dhéanamh. 
Uirlis amháin arbh fhéidir tógáil uirthi ná an t-ionsamhlú do thoghcháin na Parlaiminte sna scoileanna, rud 
ar féidir tacú leis laistigh den churaclam oideachais shaoránaigh. Molaimid gur chóir, i gcás na ndaoine óga 
sin a ghlacann páirt ghníomhach, intéirneachtaí gaolmhara íoctha a chur ar fáil ag institiúidí rialtais agus 
príobháideacha chun cur ar a gcumas bheith níos rannpháirtí ó thaobh na cinnteoireachta de.

3. Fostaíocht
Córas fostaíochta atá beartaithe againn a thairiscíonn raon leathan deiseanna poist agus a chabhraíonn lenár 
dtógáil chumais freisin chun cabhrú linn áit a fháil sa mhargadh fostaíochta. Tacaímid le hiarrachtaí an AE 
bheith ina lárionad nuálaíochta agus teicneolaíochta, ag tabhairt na huirlisí agus an teicneolaíocht is 
déanaí do dhaoine óga agus ag soláthar sainoiliúna chun cabhrú linn fostaíocht a fháil.

Ba chóir go mbeadh teacht ag gach duine óg ar dheiseanna soghluaisteachta agus foghlama thar lear, beag 
beann ar a gcúlra, agus gan aon chonstaicí riaracháin, sóisialta nó eacnamaíocha a bheith ann.

Ba mhaith linn freisin teacht a bheith againn ar raon leathan intéirneachtaí, cúrsaí oiliúna agus 
printíseachtaí ar fud na hEorpa chun ár gcuid inniúlachtaí, scileanna agus infhostaitheachta a fhorbairt 
tuilleadh. Ba chóir go n-íocfaí tuarastal le haghaidh gach intéirneachta agus ba chóir aitheantas foirmeálta a 
thabhairt do na scileanna sin a bhaintear amach dá mbarr.

4. Eoraip an Phláinéid Ghlais
Agus muid ar an eolas faoi na dúshláin sin atá os ár gcomhair chun ár bpláinéad a chosaint, ba mhaith linn 
go gcomhlíonfadh gach polasaí caighdeáin inbhuanaitheachta an AE. Cuimsíonn sin polasaithe éagsúla 
faoin athchúrsáil timpeallachta agus faoi chúrsaí tógála, polasaithe agranamaíocha agus caighdeáin oibre. 
Ina theannta sin, ba mhaith linn go nglacfadh an AE le bearta níos déine cánach maidir le hastuithe carbóin 
agus gáis cheaptha teasa.

Ba mhaith linn freisin go mbeadh an AE ag bainistiú rochtain chomhionann ar roghanna bia atá 
sláintiúil agus inacmhainne dá chuid saoránach ar fad, agus bia orgánach agus inbhuanaithe a dhéanamh 
inacmhainne trí mheán fóirdheontais a íoctar d´fheirmeoirí. Trína leithéid de thionscnaimh, ba mhaith linn go 
ndéanfaí an cur amú bia a tharlaíonn san Eoraip a laghdú go suntasach.

Agus an meall mór ar deireadh, creidimid gur dualgas de chuid an AE é oideachas a chur ar na saoránaigh 
faoin inbhuanaitheacht timpeallachta. D´fhéadfaí seo a bhaint amach trí bheith ag tacú le tionscadail 
chruthaíocha, leithéidí oiliúint idir piaraí agus eagrú campaí oiliúna inbhuanaithe agus malartuithe de 
dhaoine óga. 



Ag cur san áireamh na prionsabail thuasluaite táimidne, mar Eorpaigh óga, meáite ar iad a chur i gcrích mar 
shaoránaigh ghníomhacha atá ag lorg Eorpa atá níos cóngaraí dá pobal. Creidimid gur féidir linn, agus muid 
ag siúl agus greim láimhe againn ar a chéile agus muid ag déanamh machnaimh faoin ról atá againn agus ag 
gníomhú de réir an róil chéanna, gur féidir linn an Eoraip a thabhairt i bhfad níos faide chun tosaigh. I ndiaidh 
an tsaoil, níl an Eoraip sin a ndearnadh cur síos uirthi thuas mar fhís amháin againn, ach is í atá mar cheann 
scríbe i bpáirt againn freisin. Is é ár mbaile í agus tiocfaidh borradh fúithi le comhdheiseanna, slándáil agus 
cearta urraithe do chách.

Ionadaithe na nEorpach Óg a ghlac páirt i bpléite 
“Scéal Nua don Eoraip”.

An Bhruiséil, an 31 Eanáir 2018




